Avgerð frá Skatta- og avgjaldskærunevndini

Avgerð tikin: 07.12.2005

Mál nr.: 05-03-31-36 

Lóg: Lóg um Toll- og Skattafyrisiting § 24

Kærufreist

Samandráttur:

Kært varð 30. juni 2005 um avgerð hjá Toll- og Skattstovuni fráboðað við skrivi 14. desember 2004. Tá kærufreistin uppá 4 vikur ikki var hildin, avgjørdi Skatta- og avgjaldskærunevndin at avvísa kæruna.

Avgerð

Frágreiðing um málið:

Tann 14. desember 2004 fráboðaði Toll- og Skattstovan avgerð um at broyta uppgerðina av meirvirð​is​gjaldinum fyri 2. ársfjóðring 2003 hjá kæraranum og at strika mvg-skrásetingina hjá honum frá 1. oktober 2002 at rokna.

Avgerðin varð mett at vera móttikin í seinasta lagi 17. desember 2004. Kærufreistin uppá 4 vikur var sostatt úti 14. januar 2005.

Tann 30. juni 2005 móttók Toll- og Skattstovan kæru um hesar avgerðir. Toll- og Skattstovan sendi kæruna til Kærustovnin, og varð kæran móttikin á Kærustovninum 1. juli 2005 t.v.s. nærum ½ ár eftir, at kærufreistin var úti.

Kærustovnurin spurdi kæraran, hví kært var ov seint, men fekk einki svar. Einasta frágreiðing um umstøðurnar vóru sostatt tær, sum kærarin hevði víst á í kæruni m.a., at sjúka hevði verið í familjuni.

Avgerð frá Skatta- og avgjaldskærunevndini:

Í lóg um toll- og skattafyrisiting § 24, stk. 2, er ásett:

”Kærandi kann sjálvur senda inn kæruna. Kæra um skattseting kann ikki skjótast inn fyri Skatta- og av​gjalds​kærunevndina, um kærandi ikki í rættari tíð hevur sent kæru til kommunalu skattakærunevndina. Hetta er tó ikki galdandi, um kærandi heldur fast um, at hann ikki er skattskyldugur, ella tað eru gjørd slík formlig mistøk, tá hann varð settur í skatt, at tey kunnu ógilda skattsetingina. Kæra skal verða send, áðrenn 4 vikur eru lidnar frá tí, at kærandi fekk boð um avgerðina.”

§ 24, stk. 3, sigur, at ”Er kæra ov seint innlatin, ella eru treytirnar fyri at gera úrskurð um hana eftir tí, ið framman fyri er ásett, annars ikki til, verður hon ikki viðgjørd. Tó er Skatta- og avgjaldskæru​nevnd​ini heimilað at taka kærur til viðgerðar í teimum førum, ið nevnd eru í stk. 2, og tá hon heldur fullgóð forføll vera, tó at tær vanligu treytir fyri hesum eru ikki uppfyltar.”

Eingin ivi er um, at kæran er ikki send inn rættstundis, tí kærufreistin var úti 14. januar 2005, og kæran kom ikki inn fyrr enn 30. juni 2005. Spurningurin er bert, um nakrar umstøður eru, sum tala fyri at gera frá​vik frá kærufreistini.

Tær grundir, sum kærarin sjálvur vísir á, eru ikki umstøður, sum tala fyri at taka serlig atlit til kæraran.

Hinvegin, so eru avgerðirnar um at strika virksemið hjá kæraranum úr meirvirðisgjaldsskipanini aftur​virk​andi frá 1. oktober 2002 og at krevja kæraran at inngjalda uppkravt sølumvg til landskassan sera tyngj​andi fyri kæraran. Hetta, ella um talan er um skilliga skeivar avgerðir, eru umstøður, sum sambært vanligan fyrisitingarrætt eftir ítøkiligari meting kunnu grunda, at frávik eigur at verða gjørt frá kærufreistini.

Toll- og Skattstovan hevur grundgivið strikingina afturvirkandi við, at mvg-skrásetingin er farin fram und​ir skeivum fortreytum, tí virksemið hevur ongantíð verið vinnuligt, og at kærarin av órøttum hevur kravt mvg av sølu av íløgugagni og tí skal rinda hetta mvg til landskassan. Um skrásetingin er gjørd undir skeivum fortreytum, og um sølumvg skal krevjast við sølu ella ikki, er altíð ein ítøkilig meting av øllum umstøðum kærarans. Kærunevndin kann tí ikki bara við at hyggja at avgerðini siga, at talan er um skilliga skeiva avgerð.

Sum málið fyriliggur, kann sostatt sigast, at talan er um sera tyngjandi avgerðir, men ikki um skilliga skeivar avgerðir. Hetta samanhildið við, at kært er alt ov seint – nærum ½ ár eftir at kærufreistin er farin, gjørdi, at Skatta- og avgjaldskærunevndin metti, at grundarlag var ikki fyri at gera frávik frá kærufreistini.

Út frá hesum avgjørdi Skatta- og avgjaldskærunevndin at avvísa kæruna sum ov seint inn​kom​na.
